
Maria Teresa Laespada - Soziologoa 

«Gizarte aurreratu honetan ezin dugu onartu aisiarako aukera bakarra alkohola izatea» 

Alkohola eta gazteak bikoa ondo ezagutzen du Maria Teresa Laespada soziologoak; garai batetik hona ohiturak «aldatu» egin direla dio, eta gazteak alkohola edaten hasten diren adin tartea atzeratu beharra dagoela. 

UNAI ZUBELDIA - DONOSTIA 

Drogen eta bereziki alkoholaren inguruko azterketa bat baino gehiago egin du Maria Teresa Laespadak (Bilbo, 1965). Soziologoa eta Droga-mendekotasunen Deustuko Institutuko kidea da. Más allá del botellón eta La noche: un conflicto de poder lanen egileetako bat ere bada. Eta tesi bat darabil une oro hizketagai: «Gizartean mendekotasuna eta min handia sortzen duen droga da alkohola; droga eta alkohola ezin dira bereizi». 

Sarritan esan izan duzu alkoholarena arazo zaharra dela eta irtenbide berriak behar dituela. 

Hala da. Alkohola kontsumitzearen ondorioz izaten ditugun jarrerak ez dira berriak. Gaur egun gazteek alkohola edateko duten ohitura 1980 inguruan hasi zen indartzen. Orduan hasi ginen alkohola aisiarekin lotzen. Ezaugarri bat eduki behar da garbi: 2006an gazte direnak 1980an jaio gabe zeuden. Euren gurasoek sortu zuten, nolabait, alkohola edateko modu berria. Batzuetan ahaztu egiten zaigu atzera begiratzea, eta garrantzitsua da gazteen egoerari dramatismoa kentzeko, azken batean, gizarteko arazo askoren errudun bihurtu baititugu gazteak. 

Beraz, gaur egun gazteen jarrera ikusita gizartea larritzen hasi bada ere, arazoa ez da berria... 

Ez. Alkoholaren kontsumoa asteburuetan kontzentratu da. Hori da lehengo ohituretatik berria eta desberdina dena. 1980an hasitako joera orain muturrera eraman dugu. Gazte gehienek astean zehar ez dute alkoholik edaten, baina asteburuetan, gazteen aisialdian, alkoholak leku handia hartu du. Egia da, ziurrenik, lehen baino gazte gehiago ari direla alkohola edaten. 

Oraingo gazteek lehengoek baino gehiago edaten dute orduan... 

Gazteek alkohol asko edan baino gehiago, edaten dutena gau bakarrean edaten dute. Hori da aldea. Kantitatea baino gehiago, edateko modua aldatu da. Hala ere, alkoholiko susmagarri bihurtzeko arrisku handirik ez dute gazte horiek, 24-26 urtetik aurrera gehienenek alkoholaren kontsumoa murriztu egiten baitute. Batez ere, gazte horiek lanean, familia osatzen eta etxebizitza erosten hasten direnean. 

Baina 1981ean eta 2002an Donostian egindako azterketak alderatuta aldaketa handia da: 1981ean ikasleen %41,1ek ez zuten alkoholik edaten; 2002an %25,6ra jaitsi da kopurua... 

1981ean baino gazte gehiago ari ziren edaten 2002an. Hori da daturik argiena. Badirudi alkohola dela haur izatetik gazte izatera pasatzeko daukaten ikur bakarra. Edaten ez duena ez da heldu bihurtuko. Hori drama bat da, berez edaten hasiko ez ziren gazte asko edatera behartzen baititu. Baina edaten duten alkohol kopurua da larriena. 1981ean gutxi edaten zutenak %42,7 ziren; 2002an, berriz, %22,1. Bestalde, 2002an alkoholiko susmagarrien datua ere oso altua: %16,5; 1981ean %2,2koa zen. 

Gaur egun agian aldaketa horren eragilea den lotura arriskutsu bat dago: gazteen %98k lagunekin joateko ohitura dute, hori aisiarekin eta asteburuekin lotuta dago, asteburuak alkoholarekin... 

Eskoletako datuak aintzat hartuta, 14-19 urte arteko ikasleen %75ek asteburuetan edan egiten dute. 14 urtetik 18ra artekoak oraindik adingabeak dira, eta lautik hiru asteburuetan alkohola edaten ari dira. Gazteek asteburuetan kalean edatea oso barneratuta dauka gizarteak. Gaur egungo gazteek Internet eta bideo jokoak dauzkate, baina horiek ez daukate erakargarritasun nahikorik, bizi duten gizarteratze prozesuarekin gainerakoekin egoteko premia baitute. Horrek eraginda, tabernaz taberna eta alkohola edaten hasten dira. Hori nola aldatu? Gazteek gizartearen zati izan behar dute, baina orain arteko akatsak zuzenduta. Gazteei uneoro zer egin behar duten eta zer ez esaten ari gara, zainduegi dauzkagu. 

Arau gehiegi eta zorroztasun handiegia. Hori da, beraz, arazoa. 

Dudarik gabe. Gazteek esperimentatuz hazi behar dute, baina horretarako guneak sortzeko ahalmen handirik ez dugu. Ikusten genuena egin behar genuela erakutsi ziguten guri, baina gaur egun gazteei egin behar dutena esperimentatzen erakusten diegu. Hori ona da. Baina gazteei haur direnetik esan diegu esperimentatu egin behar dutela, eta gaztetasunera iristen direnean debekatu egiten diegu. 

Baina gazteei esperimentatzen uztea ere arriskutsua izan daiteke... 

Arriskutsua izan ez dadin, gazteek esperimentatu ahal izateko eremuak sortu behar ditugu. Hala ere, alkohola edaten hasteko adina atzeratzea da funtsezkoa. XXI. mendean, gizarte aurreratu honetan, ezin dugu onartu aisiarako aukera bakarra alkohola izatea. Gazteen aisiarako gako errealak zein diren aztertu behar dugu. 

Eta, azaletik bada ere, zein dira gako horiek? 

Gazteek euren eremua behar dute. Helduen kontrolpetik ihes egiteko joaten dira tabernetara eta kalera alkohola edatera. Taldean babesten dira anonimotasuna lortzeko, gazte direla, hazi direla eta boterea dutela erakutsi behar dute... Hori guztia onartu behar zaie, baina eurek antolatutako eremu jakin batzuetan. Gaztetxeena oso aukera ona zen, baina gerora gazte jakin batzuentzat leku bihurtu ziren. Gazteek euren lekuak bila ditzaten saiatu behar dugu, azken batean, eremu horietan nahi dutena egingo baitute, baina arauak ere eurek jarri beharko baitituzte. Talde baten kontrolik onena taldea bera da. Gazteei euren bizitzan zer egin erabakitzeko gaitasuna kendu diegu, eta itzuli egin behar diegu, gaitasuna bai baitaukate. 

Haurrez, gazteez eta helduez hitz egiten da, baina non dago bakoitzaren muga? 
Orain urte batzuk haurrak izatetik heldu izatera pasatzen ziren zuzenean. Baina gerora, besteak beste, langabezia tasa hazten eta etxebizitzak garestitzen hasi zirenean, gaztetasunaren adin-tartea modu larrian luzatu dugu. Bat-batean, 35 urteko gizonei gazte deitzen hasi gara. Bestetik, hezkuntza sistema aldatu zenean, haurrak 12 urterekin institutura joaten hasi ziren. Ordura arte eskolan ume zirenei institutuan gazte deitzen hasi ginen. Gaztetasuna 12 urtetik 35 urtera luzatu dugu beraz. Agian pentsatu beharko dugu 12 urtekoek eta 35ekoek alkoholaren ikuspegi erabat desberdina daukatela eta zaku berean ezin ditugula sartu. 

Aldaketa hauekin guztiekin, balio moralak ere galtzen ari dira gazteak? 

Galtzen ez, aldatzen. Balio moralak ez dira galtzen. Egia da, agian, gaurko balioekin ezin dela gizarte osasuntsurik sortu. Baina balioak beti egongo dira, eta horiek behar bezala aldatzea da kontua. 

12-13 urtekoez hizketan ari garenean, noiz esan daiteke alkoholaren kontsumoa arriskutsua dela? 

12-13 urterekin beti izango da arriskutsua. 14-15ekin ere bai. Legeak 18 urtetik beherakoek ezin dutela edan esaten duenean, ez da norbaitek hala erabaki duelako, hazten ari diren garaia izaki, zientifikoki gazteek kalteak izan ditzaketela frogatuta dagoelako baizik. 

Arriskuen seinale, alkoholak familiako harremana ere alda dezake. 

Familia da haurren eta gazteen babeserako tresnarik garrantzitsuena, eta ez da posible gazteek, behin 18 urtera iritsita, etxean nahi duten guztia egitea eta gurasoek beste aldera begiratzea, denborarekin pasako den gripea delakoan. Familiako elkarbizitza ezinbestekoa da, pertsona familiaren arabera osatzen da. Gaur egun, ordea, astelehenetik ostiralera, lana tarteko, gazteek ez dituzte gurasoak ikusten, eta asteburuetan, berriz, batzuek esnatzen direnean sartzen dira besteak lotara. Ez dakit gazteei zer familia eredu erakusten ari garen. Gurasoek jakin behar dute seme-alabekin ordu asko pasa behar dituztela, eta gazteek ondo pasatzeko eskubide osoa dutela, baina, betiere, familiaren jarduna oztopatzen ez duten neurrian. 

